
Nefndarálit um svar við tilmælum 2/2022 um samnorræna 

stefnu um að sporna við stafrænu ofbeldi og hótunum 

Norræna velferðarnefndin leggur til að Norðurlandaráð taki svar við tilmælum 2/2022 

um samnorræna stefnu um að sporna við stafrænu ofbeldi og hótunum til greina og álíti 

afgreiðslu þeirra lokið af hálfu ráðsins. 

 

Bakgrunnur 
Lýðræðisleg umræða hefur færst yfir á netið þar sem sótt er að tjáningarfrelsi kvenna og 

minnihlutahópa vegna kyns eða uppruna, en þessir hópar verða fyrir hótunum, áreitni 

og niðrandi ummælum þegar þeir taka til máls í opinberri umræðu. Þetta fælir margar 

konur og fólk í minnihlutahópum frá því að láta rödd sína heyrast í opinberum 

umræðum og skerðir lýðræðislegan grundvallarrétt þeirra. Lýðræðið veikist og 

mikilvægar raddir eru útilokaðar frá þjóðfélagsumræðunni. 

 

Fyrirbærið er útbreitt og ógnar lýðræðinu, réttarstöðu fólks og jafnrétti. Af þessum 

sökum ákvað nefndin að setja stafrænt ofbeldi og hótanir í forgang og leggja fram 

eftirfarandi nefndartillögu: 

 

- að samin verði samnorræn stefna um að sporna við stafrænu ofbeldi og 

hótunum. 

 

Svar Norrænu ráðherranefndarinnar 
Norræna ráðherranefndin tekur undir með Norðurlandaráði að stafrænt ofbeldi ógni 

félagslegri samheldni og lýðræði á Norðurlöndum, meðal annars vegna þess að það 

heftir opinbera umræðu og tjáningarfrelsi einstaklinga.  

 

Nefndin greinir í áliti sínu frá nokkrum rannsóknum sem sýna fram á þessar afleiðingar. 

Meðal annars er vísað í skýrslu Norrænu ráðherranefndarinnar, „The angry internet“, frá 

2020.  Þessi skýrsla er niðurstaða fleiri mikilvægra verkefna sem Norræna 

ráðherranefndin hefur unnið að á þessu sviði.  

 

Meðal nýlegra verkefna Norrænu ráðherranefndarinnar má nefna umræðu um hvernig 

þrengt er að lýðræðislegri umræðu með hatri og hótunum í garð kvenna og 

jaðarkynverundarhópa, en hún fór fram á viðburðinum „The Shrinking Democratic 

Space: Who is Heard and Who Decides?“ sem ráðherranefndin stóð að í samvinnu við 

UN Women á fundi kvennanefndar SÞ (CSW) 2021.  

 

Á árinu 2021 stóð Norræna ráðherranefndin einnig að ráðstefnunni „Gender Based 

Hate, Threat and Harrassment on the Internet“ með því markmiði að greina góð dæmi 

og aðgerðir á Norðurlöndum í þeim tilgangi að sporna gegn kynbundinni áreitni og 

hatri. Niðurstöður ráðstefnunnar birtust í ritinu „Preventing Online Gender-based 

Violence in the Nordics“. 

 

Kynbundin hatursorðræða og hótanir í opinberu rými, einkum í netheimum, er málefni 

sem norrænu jafnréttisráðherrarnir hafa sinnt með virkum hætti allt frá árinu 2013 og 

munu setja áfram í forgang í samstarfsáætlun sinni. Einkum með tilliti til mikilvægis 

þess að vekja athygli á upplýsingum og þekkingu og að löndin læri af reynslu hvert 

annars. 

 

Árið 2016 setti Norræna ráðherranefndin á laggirnar norrænt samstarfsnet gegn 

kynjamismunun og hatursorðræðu. Netið skipuðu norrænir aðilar sem starfa að jafnrétti 

í samfélaginu. Afrakstur verkefnisins var safnrit með ábendingum til norrænna 

jafnréttisyfirvalda og umboðsmanna jafnréttismála um hvernig sporna mætti gegn 

kynjamismunun og hatursorðræðu á netinu. Sama ár stóð Norræna ráðherranefndin að 

pallborðsumræðu sérfræðinga um þetta málefni á árlegum fundi kvennanefndar SÞ 

(CSW).  

 

Árið 2017 vann Norræna ráðherranefndin yfirlit yfir réttarfarsreglur á Norðurlöndum út 

frá sjónarhóli jafnréttis með áherslu á hatursorðræðu og hótanir á netinu. Í skýrslunni 

eru einnig raktar helstu norrænu rannsóknir og skýrslur og breytingar sem gætu aukið 

árangur aðgerða gegn kynbundnu hatri á netinu. Þá má nefna að Norræna 

ráðherranefndin stóð árið 2019 að þverlægri alþjóðlegri ráðstefnu með það fyrir augum 

að fjalla um Metoo-hreyfinguna þá einkum áhrif hennar á ungt fólk út frá þjóðfélagslegu 

hlutverki samfélagsmiðla.  

 

Norræna ráðherranefndin hefur einnig sett í forgang að fjalla um ábyrgð stafræns 

umhverfis eða tæknirisanna á hótunum og hatursorðræðunni sem bregður fyrir í 

umhverfi þeirra. Á vettvangi Norrænu ráðherranefndarinnar hafa 

menningarráðherrarnir stofnað hugveitu með fulltrúum borgaralegs samfélags, 

fræðanna og atvinnulífs víðs vegar að á Norðurlöndum. Hlutverk hennar verður að 

kanna áhrif sem tæknirisarnir ættu að hafa á opinbera umræðu og hvernig tryggja 

mætti að þeir styrktu opna og lýðræðislega umræðu í þess að grafa undan henni. 

Hugveitan mun kynna tillögur sínar á fyrri hluta árs 2023.  

 

Á fundi dómsmálaráðherranna 15. júní 2022 var rætt um norrænt samstarf um að 

sporna gegn netglæpum sem geta falist í hótunum og ofbeldi á netinu. Ráðherrarnir 

ákváðu að fela embættismannanefndinni um dómsmál (ÄK-JUST) það verkefni að 

kanna hvort Norðurlöndin gætu samhæft samstarf sitt við veitendur rafrænnar þjónustu 

um aðgerðir gegn þess háttar glæpum. Embættismannanefndin mun hefja vinnuna að 

þessu máli á haustmánuðum 2022.  

 

Áhrif stafrænna hótana og áreitni á lýðræðislega umræðu er einnig ofarlega á baugi í 

ESB-samstarfinu. Það á einkum við um ábyrgð stafræns umhverfis. Í desember 2020 

flutti framkvæmdastjórn ESB tillögu að ESB-reglugerð um innri markað stafrænnar 

þjónustu en þar er að finna reglur um aukna ábyrgð aðila sem miðla þjónustu 

samfélagsmiðla, til að mynda á glæpum og starfsemi sem getur skaðað 

grundvallarréttindi fólks eins og tjáningar- og upplýsingafrelsi og eins opinbera 

umræðu. Í tillögunni felst að skipuð verði evrópsk nefnd um stafræna þjónustu sem veiti 

umsagnir og ábendingar um aðlögun tilskipunarinnar.  Hægt verður að innleiða ákvæði 

reglugerðarinnar beint í Danmörku, Svíþjóð og Finnlandi. Sameiginlega EES-nefndin 

mun taka afstöðu til hvort fella eigi reglugerðina inn í EES-samninginn og innleiða hana 

í Noregi og á Íslandi.  

 

Í skýrslunni kemur fram Norræna ráðherranefndin hefur sett aðgerðir gegn stafrænum 

hótunum og áreitni í forgang og með virkum hætti. Aðstæður á þessum sviðum taka 

hröðum breytingum vegna tækniþróunar. Því er afar verðmætt að Norðurlöndin geti 

haldið áfram að skiptast reglulega á þekkingu og reynslu. Eins og áður hefur komið fram 

hefur ráðherranefndin ráðist í sameiginlegar norrænar aðgerðir vegna áhrifa stafræns 

umhverfis á opinbera umræðu. Ráðherranefndin á einnig að kanna hvort Norðurlöndin 

geti samhæft samstarf sitt við þjónustuveitendur í baráttunni gegn netglæpum. Þá mun 

norrænt samstarf sennilega mótast af væntanlegri reglugerð ESB um innri markað 

stafrænnar þjónustu. Norræna ráðherranefndin telur ekki að hægt sé að taka ákvörðun 

um að dýpka norrænt samstarf gegn stafrænu ofbeldi og hótunum eða tilhögun 

samstarfsins fyrr en vitað er hvað kemur út úr yfirstandandi ferlum. 

 

Norræna ráðherranefndin mun taka mið af tilmælum Norðurlandaráðs þegar hún íhugar 

tilhögun norræns samstarfs gegn stafrænu ofbeldi og hótunum, einnig hvort þörf sé á 

sameiginlegri norrænni stefnumótun. Norræna ráðherranefndin biður Norðurlandaráð 

um að fá að víkja aftur málinu síðar. 

 

 

Sjónarmið nefndarinnar 
Nefndin þakkar Norrænu ráðherranefndinni fyrir svarið við tilmælum 2/2022 um 

samnorræna stefnu um að sporna við stafrænu ofbeldi og hótunum. Í svarinu er komið 

til móts við tillögu nefndarinnar og varpað ljósi og marg. 

 

Nefndin veitir því athygli að Norræna ráðherranefndin leggur áherslu á ábyrgð 

tæknirisanna á ofbeldi og hótunum í stafrænu umhverfi. Hún hefur meðal annars 

stofnað hugveitu sem á að kanna áhrif tæknirisanna á opinbera umræðu og hvernig 

tryggja megi að tæknirisarnir styðji opna og lýðræðislega umræðu frekar en að grafa 

undan henni. 

 

Þá tekur nefndin eftir því að embættismannanefndin um dómsmál (ÄK-JUST) hefur 

ráðist í könnun á því hvort Norðurlöndin geti samhæft samstarf sitt við veitendur 

stafrænnar þjónustu í baráttunni gegn netglæpum. 

 

Nefndin væntir þess að fá innsýn í niðurstöður starfsins í hugveitunni en einnig 

embættisnefndinni. 

 

Nefndin viðurkennir að framhald norrænnar samvinnu muni mótast af fyrirhugaðri ESB-

reglugerð um innri markað stafrænnar þjónustu.  

Nefndin fagnar því að Norræna ráðherranefndin vilji víkja aftur síðar með frekari afstöðu 

til sameiginlegrar norrænnar stefnumótunar um aðgerðir gegn stafrænu ofbeldi og 

áreitni. 

 

Nefndin álítur að með þessu svari sé afgreiðslu tilmæla 2/2022 um samnorræna stefnu 

um að sporna við stafrænu ofbeldi og hótunum lokið af hálfu ráðsins. 

  

Stokkhólmi, 24. janúar 2023 

